
क्र सं : ९८
कोड नम्बर : १११
प्रकाशकः अफ्रिकन स्टोरी बुक इनिशिएटिभ
लेखक : लेस्ली कोयी
चित्राङ्कनकर्ता : विहान डे ज्यागर
अनुवादक : कृष्णदीप सिग्देल
सम्पादक : भिक्टर प्रधान
संयोजकः रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल (एड्राड )
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, ध्रुव घिमिरे, शाश्वत पराजुली, अद्रीजा अधिकारी
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथाको सारांस
यहाँ एउटा केटाले किताब पढ्दै हवाईजहाज उडाएको कल्पना गरिरहेको
चित्र छ ।

राम्रो लालनपालन हुने घरमा नभई व्यस्त सहरको सडकमा घरबारविहीन
केटाहरूको एउटा समूह बस्दथ्यो । उनीहरूलाई दिन जसरी सुरु भए पनि
मतलब हुन्नथ्यो । कुनै एक बिहान, केटाहरू चिसो ढुङ्गे भुइँमा सुत्न
ओछ्याइएका काम्लो पोको पार्दै थिए । चिसो छल्न उनीहरूले आगो बाले ।
मागोज्वे पनि त्यही समूहमा थियो । ऊ सबैभन्दा सानो थियो ।

ऊ पाँच वर्षको मात्र हुँदा बाबाआमा बिते । त्यसपछि ऊ काकाको घरमा
बस्न गयो । काका उसको राम्रो हेरविचार गर्दैनथे । खान पनि राम्रोसँग
दिँदैनथे । काम भने धेरै नै गर्न लगाउँथे ।

उसले केही कुराको गुनासो गर्न पाउँदैन थियो । केही सोध्दा उनी
मागोज्वेलाई पिट्थे । एक दिन मागोज्वेले स्कुल जान मन लागेको कुरा
बतायो । काकाले उसलाई पिट्दै भने, ”तँ पटमूर्ख केही सिक्नै सक्दैनस्
।” तीन वर्षसम्म त मागोज्वेले जसोतसो सह्यो तर अति भएपछि भने काकाको
घर छोडेर भाग्यो । अनि ऊ सडक मै बस्न थाल्यो ।

सडकको जीवन कष्टपूर्ण थियो । खानाकै लागि पनि दिनहुँ सङ्घर्ष
गर्नुपर्थ्यो । कहिलेकाहीँ पुलिसले उनीहरूलाई पक्डिन्थे भने कहिले
पिटाइ खान्थे । बिरामी हुँदा उनीहरूलाई हेरिदिने कोही हुन्नथ्यो ।
त्यो समूह भिख मागेर र प्लास्टिक तथा अरू फोहोर बेचेर जम्मा गरेको
पैसाले गुजारा गर्थ्यो। उनीहरू जस्तै अरू समूह सहरका भागहरू कब्जा
गर्न चाहन्थे । तिनीहरूसित बेलाबेलामा झगडा भइरहन्थ्यो । यसले
उनीहरूको जीवनयापनलाई झन् कठिन बनाउँथ्यो ।

एक दिन मागोज्वे फोहोरदानीमा केही पाइन्छ कि भनेर खोज्दै थियो ।
उसले त्यहाँ एउटा झुत्रिएको पुरानो किताब देख्यो । उसले किताबको
धुलो पुछेर थैलामा हाल्यो । प्रत्येक दिन ऊ त्यो किताब निकाल्थ्यो र
त्यसमा भएको चित्र हेर्थ्यो । त्यसमा लेखिएका कुरा पढ्न भने
सक्दैनथ्यो ।

चित्रअनुसार त्यो किताब ठुलो भएपछि पाइलोट बनेको केटाको हो कि भन्ने
उसले बुझ्यो । मागोज्वेले आफू पाइलट बनेको सपना देख्न थाल्यो ।
कहिलेकाहीँ त किताबमा भएको केटो ऊ आफैँ हो भन्ने पनि कल्पना गर्थ्यो
।

                            10 / 22



 

  
जाडोको समय थियो र मागोज्वे बाटामा भिख मागिरहेको थियो । एक जना
मानिस ऊ भएतिर आए । “हेल्लो, म थोमस हुँ । म यहाँ नजिकै काम गर्छु र
त्यहाँ सायद तिमीले पनि केही खानेकुरा पाउँछौ होला,” उनले भने । उनले
नजिकैको निलो छाना भएको पहेँलो घर देखाए । “खानेकुराको लागि तिमी
त्यहाँ जान्छौ त ?” उनले सोधे । “खै, जाउँला कि,” मागोज्वेले भन्यो र
हिँडिहाल्यो ।

                            11 / 22



 

  
त्यसपछिका केही दिनसम्म घरविहीन केटाहरूले थोमसलाई त्यतातिर देख्न
थाले । थोमस उनीहरूजस्ता सडकमा बस्नेसँग कुरा गर्न रमाइलो मान्थे ।
थोमस मानिसहरूका जीवनका कथा सुन्थे । उनी गम्भीर र धैर्यवान थिए,
उनले कहिल्यै पनि अशिष्ट वा अनादरको भाव देखाएनन् । बिस्तारै केही
केटाहरू दिउँसोको समयमा खाना खान निलो छाना भएको पहेँलो घरमा जान
थाले ।

मागोज्वे सडकपेटीमा बसेर उसको त्यही किताब हेरिरहेको थियो । थोमस
त्यहीँ आइपुगे । उनी मागोज्वे कै छेउमा बसे । “कथा केका बारेमा हो ?”
उनले सोधे । “यो कथा ठुलो भएपछि पाइलट बनेको केटाको हो,” मागोज्वेले
उत्तर दियो । “केटाको नाम के हो नि ?” “खै, मलाई थाहा छैन । म पढ्न
जान्दिनँ,” मागोज्वेले बिस्तारै भन्यो ।

त्यसपछिको भेटघाटमा मागोज्वेले थोमसलाई आफ्नो कथा भन्न थाल्यो ।
उसले काकाको बारेमा र घर छाडेर भागेको कुरा सबै भन्यो । थोमस धेरै
बोल्दैनथ्यो र गर्ने भनेर पनि भन्दैनथे तर मागोज्वेका कुरा उनी
ध्यानपूर्वक सुन्थे । कहिलेकाहीँ त उनीहरू निलो छाना भएको घरमा खाना
खाँदा खाँदै पनि कुरा गर्थे ।

मागोज्वेको दशौँ जन्मदिनताका थोमसले उसलाई एउटा नयाँ किताब दिए ।
यसमा ठुलो भएपछि प्रसिद्ध फुटबल खेलाडी बनेको गाउँको एक जना केटाको
कथा थियो । थोमसले त्यो कथा मागोज्वेलाई धेरैपल्ट पढेर सुनाए । एक
दिन उनले भने, “अब तिमी स्कुल गएर लेख्न पढ्न सिक्ने बेला भयो ।
तिम्रो के विचार छ ?” थोमसले आफूले बच्चाहरू बस्न र स्कुल गएर पढ्न
सक्ने एउटा ठाउँ देखेको कुरा बताए ।

मागोज्वेले नयाँ ठाउँ र स्कुल जाने बारेमा सोच्यो । के थाहा काकाले
भने झैँ ऊ मूर्ख नै छ र पढ्नै नसक्ने पो हो कि ! के थाहा नयाँ ठाउँमा
झन् धेरै पिटाइ पो खाइने हो कि ! ऊ डरायो । “बरु यहीँ सडकमा नै बस्नु
ठिक होला,” उसले सोच्यो ।

मागोज्वेले आफ्नो डरका बारेमा थोमसलाई बतायो । अनि थोमसले बिस्तारै
यस नयाँ ठाउँमा सबै कुरा राम्रो हुने बारेमा उसलाई ढुक्क पारे ।

त्यसपछि त मागोज्वेले हरियो छाना भएको घरको कोठामा बस्न थाल्यो ।
उसले बस्न पाएको कोठामा अरू दुई केटा पनि थिए । त्यस घरमा जम्माजम्मी
दश केटाहरू थिए । उनीहरूका साथै सिस्सी काकी, उनका श्रीमान, तीनओटा
कुकुर, एउटा बिरालो र एउटा बुढो बाख्रो पनि त्यहाँ थिए ।

मागोज्वे स्कुल जान थाल्यो तर उसलाई सजिलो भएन । उसले स्कुलमा धेरै
कुरा सिक्न बाँकी नै थियो । बेलाबेलामा त ऊ सबै कुरा छोडेर भाग्ने
विचार गर्थ्यो । अनि किताबमा भएका पाइलट र फुटबल खेलाडीका बारेमा
सोच्थ्यो । उनीहरूले जस्तै उसले पनि हरेस खाएन ।

मागोज्वे हरियो छाना भएको घरको आँगनमा बसेर स्कुलबाट ल्याएको किताब
पढिरहेको थियो । थोमस त्यहीँ आए र ऊसँगै बसे । “कथा केको बारेमा हो ?”
उनले सोधे । “यो कथा त ठुलो भएर शिक्षक बनेको एउटा केटाको बारेमा हो,”
मागोज्वेले उत्तर दियो । “केटाको नाम के हो नि ?” उनले फेरि सोधे ।
“केटाको नाम मागोज्वे हो,” मागोज्वेले हाँस्दै उत्तर दियो ।

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको चौथो स्तरको पहुंचयुक्त पुस्तक
हो।

